
				Op ’e tsjerke fan Krewerd1

				O Krewerd, dochter fan de mem-abdij,

				it Blomhôf fan d’ abdij fan Witewierum,

				hast noch ’t doksaal út Roomske tiid behâlden.

				Dyn klok is dy ûntstellen troch barbaren,

				mar klearder klinke stimmen fan de freonen

				oer ’t griene lân ringsom it Nijekleaster.

				It tuitedak oer dyn bakstiennen hûd

				is myld beskûl yn ’t gea fan Ripperda.

				Tsjerke fan Krewerd, bist in goed ûntwyk

				foar mêde sielen fan it sljochte folk.

				

				
					1	Krewerd: kraai(en)terp

				Het pad der martelaren

				Een vrachtwagenchauffeur bij Krewerd

				heeft ons een gedwongen processie geleverd.

				Maar het koolzaad rook fijn

				en de kerk was een schrijn

				en heeft ogentroost ons geleverd.

				Op ’e tsjerke fan Godlinze

				Christus Pantokrator

				Godlinze, in tapyt bist fan de skiednis

				ûnder it patronaat fan Sint Pancratius.

				Dyn Godshûs toant ús Kristus Albehearsker

				en ek Syn mem op in ferheven troan.

				Hast Spaansk’ en Dútske tiranny trochstien

				en ek de need fan de Sint Martensfloed.

				God leavet dy op ’t stee fan Godlefs bern. 

				Do bliuwst mij bij as Bruno Santanera

				sa wier as marmer Tiids tosk lang trotsearret.

				Op ’e tsjerke fan Seeryp2

				Yn dit kontrei bylâns de wrede see

				stiesto as beaken foar ’t skipsfolk op see, 

				dyn tsjerke is tawijd oan Sint Jakobus,

				troch de tiran Herodes wreed ûntholle.

				Yn Santiago de Compostella rêst

				syn biente by de pylgersstêf en skulpen.

				Hoe prielt it oargel mei de stjerren, dy’t sweve.

				Ut ’e seegriene boarne brûze koralen

				en yn ’t ferwulf sjongt bliid in nachtegaal.

				O machtge katedraal fol swide pracht,

				do bist prelude ta muzyk fan ingels.

				D’ asega’s dy’t it ljocht fan God ûntfongen,

				ha yn dyn hert it suver ljocht ûntstutsen.

				
					2	ryp of reep: râne, stripe

				Op ’e tsjerke fan Garmerwolde

				(Germarwald)

				Boppe de preekstoel ha de spyllju wille,

				sadat fan har muzyk myn herte trille.

				D’ evangelisten binne restaurearre,

				nei’t byldestoarmers harren ruïnearren.

				De macht fan Kristus en syn majesteit

				binn’ hjir ferstienne yn fergonklikheid.

				Hoe ienlik stiet dyn mânske klokketoer

				hjir as in breugeman los fan syn breid.

				Dochs binn’ jim ynlik oan elkoar ferbûn.

				As monuminten fan it hechte leauwe

				stean jim as wachters yn it Grinzer lân.

				Yn it hûs fan it Nije Ljocht

				Dit is it kleaster fan it Nije Ljocht,

				dat stift’ is oan in poel fan libben wetter.

				Gjin hûs hat swider pracht, gjin hûs hat better

				treast foar de siel en help foar ’t lichem brocht.

				Hjir stiet in hûs foar Kristus en Syn breid.

				Allinn’ yn Kristus krús is sillichheid.

				Domus Novae Lucis3 In Cruce Salus4

				

				
					3	Hûs fan it Nije Ljocht

					4	Sillichheid yn it Krús

				Agnus Dei, it Laam fan God

				O Laam fan God, dat myld ta ús behâld

				de lêst fan sûnde droech fan hiel de wrâld.

				Jo ha d’ ûntsachlik swiere lêst fan skuld

				út leafde droegen mei in Jobsgeduld.

				Wat is de treast fan fromme freonen leech!

				Dochs heevje Jo de wurge holl’ omheech.

				Jo lijen is rjocht op Gods skealjen woegen.

				Dêrom wurdt d’ earekroane troch Jo droegen.

				Tsjerke fan Ter Apel. Op ’e kears it Laam fan God mei A en Ω.

				Yn ’e tsjerkeseal oan ’e wand: it wandkleed mei Job, ûnderoan skealjen en kroan

				Trije Ridders yn Tsjerke

				Foar trije leden fan ’t bestjoer fol fleur

				klinkt hjoed fertsjinne in Salut d’ honneur.

				Al binn’ hja ridderslein mei in oranje lintsje,

				hja bliuwe foar Folk en Tsjerke: Earste Keur.

				Frederika is ridder slein: Frederika Nauta-Friso

				Hiel jong hat hja de jongerein al laat.

				Fan Bonifatius wie hja in trouwe maat.

				Hja samle yn foar PIT en Astmafûns

				en die foar ’t CDA ek faak in dûns.

				Fan har hie ek de tsjerke grutte baat.

				Hja brocht sels kloften op it Tsjerkepaad.

				Fierder as Top en Twel koe elts bemerke:

				hja wie in stipe ek foar Folk en Tsjerke.

				Hja is in frou mei sok in sterke siel,

				dat eltse man jaloers wurdt op Michiel.

				Yn goede haven te-lâne

				No wol ik yn Wjelsryp in beamke plantsje,

				dat langer libbet as ’t Buorfinne-krantsje,

				duorsumer is as in sniselbank foar jubilea

				of as de pracht fan marmren mausolea.

				Hjoed is ’t de dei om ús mei nocht te laavjen

				oan ’t ridderskip fan brave Siebe Haven.

				Hjoed fielt myn lofstim bliid har dêrta twongen

				de lof fan dizze Gysbert lûd te sjongen,

				him mei fertsjinsten rjochtlik fraai te sieren.

				Tankfrisselj’ om syn holle grien’ laurieren.

				Op de lange Anna fan Helgolân

				O reade rots, dy’t opriist út ’e see!

				Sa ûnferwrigber is dyn sterke stee

				as Friezne wil om trou elkoar te stypjen.

				Us hope ankret yn dyn feilge ree.

